
KICHIK BIZNES SUB’EKTLARI 
IQTISODIY XAVFSIZLIGINI 
TA’MINLASH MEXANIZMINI 
TAKOMILLASHTIRISH

Akbarov Abdulhamid Akmal o‘g‘li
Andijon davlat texnika instituti tayanch doktoranti
Toshkent davlat iqtisodiyot universiteti katta o‘qituvchisi
ORCID: 0000-0002-6478-8293

Annotatsiya: Ushbu tadqiqot kichik biznes subyektlarining iqtisodiy xavfsizlik darajasini aniqlash, mavjud muammolarni 
tahlil qilish va takomillashtirilgan mexanizmlarni ishlab chiqishga qaratilgan. Tadqiqot ob’ekti sifatida Andijon viloyatida 
faoliyat yuritayotgan kichik biznes subyektlari tanlab olindi. Ushbu hududiy tanlov kichik biznes subyektlari uchun xos 
bo‘lgan muammolarni joyida o‘rganish, ijtimoiy-iqtisodiy jihatdan tavsiyalar ishlab chiqish imkonini beradi.

Kalit soʻzlar: Kichik biznes, iqtisodiy xavfsizlik, infratuzilma, empirik tahlil, Delphi tahlil, raqamli texnologiyalar.
Abstract: This research aims to determine the economic security level of small business entities, analyze existing 
problems, and develop improved mechanisms. The research focuses on small business entities operating in the Andijan 
region. This regional selection allows for the study of issues specific to small businesses on-site, providing an opportunity 
to develop recommendations based on the social-economic realities.

Key words: Small business, economic security, infrastructure, empirical analysis, Delphi analysis, digital technologies.
Аннотация: Данное исследование направлено на определение уровня экономической безопасности субъектов 
малого бизнеса, анализ существующих проблем и разработку усовершенствованных механизмов. Объектом 
исследования стали субъекты малого бизнеса, осуществляющие свою деятельность в Андижанской области. 
Такой региональный выбор позволяет изучить проблемы, характерные для малого бизнеса на местах, а также 
разработать рекомендации, основанные на социально-экономической реальности.

Ключевые слова: Малый бизнес, экономическая безопасность, инфраструктура, эмпирический анализ, метод 
Делфи, цифровые технологии.

K I R I S H
Kichik biznes va xususiy tadbirkorlik subyektlari zamonaviy iqtisodiyotda iqtisodiy o‘sish, ish o‘rinlari yaratish 

va innovatsiyalarni kengaytirishda muhim o‘rin tutadi. Ayni paytda, ularning faoliyatida iqtisodiy xavfsizlikni 
ta’minlash masalasi tobora dolzarb ahamiyat kasb etmoqda. Kichik biznes subyektlari ko‘pincha yuqori risk 
darajasiga ega bo‘lgan tashqi va ichki tahdidlarga duch keladi. Ular orasida global makroiqtisodiy o‘zgarishlar, 
moliyaviy bozorlarning beqarorligi, geosiyosiy notinchliklar, raqamli xavf-xatarlar, soliq-burilish siyosatlaridagi 
keskinliklar, tabiiy ofatlar va pandemiyalar kabi omillar mavjud. Bunday sharoitda iqtisodiy xavfsizlikni ta’minlash 
kichik biznes subyektlari uchun nafaqat moliyaviy barqarorlikni, balki resurslarga barqaror kirish, samarali 
boshqaruv, tashqi tahdidlarga qarshi moslashuvchanlikni anglatadi.

M A V Z U G A  O I D  A D A B I Y O T L A R  S H A R H I
Iqtisodiy xavfsizlik tushunchasi turli ilmiy yo‘nalishlarda o‘rganilgan bo‘lsa-da, kichik biznes kontekstida 

bu tushunchaning tizimli yondashuv asosida chuqur tahlili yetarlicha amalga oshirilmagan. Klassik iqtisodiy 

nazariyalarda iqtisodiy xavfsizlik ko‘proq milliy darajadagi strategik omil sifatida ko‘rilgan. Iqtisodchi olimlar 
Arefiyeva va Kuzmenko tadbirkorlik sohasida iqtisodiy xavfsizlik tushunchasini korxona resurslaridan samarali 
foydalanish holati hamda tashqi va ichki tahdidlarning oldini olish, uzoq muddat bozorda yashab qolish va 
barqaror rivojlanishni ta’minlashga imkon beradigan bozor potensialidan kelib chiqqan holda belgilaydilar. [1]

Iqtisodchi olim P.Xoshimov o‘zining ilmiy qarashlarida “Tadbirkorlik faoliyati xavfsizligi deganda, tadbirkorlik 
faoliyati subyekti amal qilishining barcha bosqichlarida, birinchi navbatda, iqtisodiy, huquqiy va boshqa salbiy 
oqibatlarga olib keluvchi ichki va tashqi tahdidlardan muhofaza qilinganligini tushunish lozim” deya ta’rif 
keltirgan. [2]

Iqtisodchi olimlar B.Tursunov va boshqalar tadbirkorlik faoliyatining iqtisodiy xavfsizligiga “tadbirkorlik 
subyekti tomonidan amalga oshirilgan huquqiy, tashkiliy-iqtisodiy, moliyaviy, ijtimoiy-iqtisodiy va injener 
texnik tavsifdagi chora-tadbirlar tizimi tufayli vujudga keltirilgan hayotiy muhim iqtisodiy manfaatlarining ichki 
va tashqi xavf-xatarlardan himoyalanganlik holatidir”, deb ta’rif berganlar. [3] Olima F.Bayboboyeva o‘z ilmiy 
ishlarida “kichik biznes va xususiy tadbirkorlikning iqtisodiy xavfsizligi, barcha mulklarning maqbul nisbatiga 
asoslanib, sub’yektning barqaror ishlashiga, qiyinchiliklar va tahdidlarga munosib javob berishga, rivojlanish 
va takomillashtirish imkonini  beradi” deya ta’kidlagan. Shu nuqtayi nazardan tadbirkorlik faoliyatining iqtisodiy 
xavfsizligi har doim muhim ahamiyatli, shuningdek, hozirgi globallashuv sharoitida doimiy ravishda yangilanib 
turuvchi strategiyalarga asoslangan bo‘lishi zarurdir. [4]

OECD [5], UNIDO [6] va Jahon banki [7] tomonidan e’lon qilingan hisobotlarda kichik biznes xavfsizligiga 
ta’sir qiluvchi ko‘rsatkichlar sifatida kredit resurslariga kirish, raqamli infratuzilma mavjudligi, huquqiy-
muammoli muhit, innovatsion salohiyat, kadrlar tayyorgarligi, davlat qo‘llab-quvvatlash mexanizmlarining 
samaradorligi ko‘rsatib o‘tilgan. Biroq mavjud tadqiqotlarda kompleks metodologik yondashuv, xususan, 
raqamli transformatsiya, ekspert baholari va strategik tahlil vositalarining uyg‘unlashtirilgan modeli yetarlicha 
ishlab chiqilmagan.

T A D Q I Q O T  M E T O D O L O G I YA S I
Tadqiqotda aralash metodlar asosidagi yondashuv qo‘llanildi. Mazkur uslub muammoga ko‘p qirrali, chuqur 

va tizimli baho berish imkonini beradi:
1. Empirik bosqichda Andijon viloyatidagi 120 ta kichik biznes subyekti o‘rtasida tuzilgan maxsus savolnoma 

orqali ma’lumotlar yig‘ildi. Savolnomada iqtisodiy xavfsizlikka oid moliyaviy barqarorlik, raqamli infratuzilma, 
boshqaruv darajasi, xodimlar malakasi, davlat yordamidan foydalanish, xavflarni boshqarish salohiyati kabi 
omillar qamrab olindi.

2. Sifat tahlili bosqichida 15 nafar sohaga oid ekspertlar – moliyachilar, kichik biznes vakillari, tarmoq 
infratuzilmasi mutaxassislari, davlat idoralari vakillari bilan yarim strukturaviy intervyular o‘tkazildi.

3. Statistik tahlil usullaridan quyidagilar qo‘llandi:
- Klaster tahlil yordamida kichik bizneslar xavfsizlik darajasi bo‘yicha guruhlashtirildi;
- Faktorial tahlil orqali iqtisodiy xavfsizlikka eng katta ta’sir ko‘rsatuvchi omillar ajratib olindi;
- Delphi usuli yordamida ekspert baholari asosida strategik tavsiyalar ishlab chiqildi.

T A H L I L  V A  N A T I J A L A R
O‘tkazilgan kompleks tahlillar natijalariga asoslanib, kichik biznes subyektlarining iqtisodiy xavfsizlik holatini 

ko‘p omilli yondashuv asosida baholash imkonini beruvchi muhim empirik ma’lumotlar aniqlandi. Jumladan, 
respondentlar orasida o‘tkazilgan so‘rovnoma va statistik ma’lumotlar tahlili asosida quyidagi asosiy natijalarga 
erishildi. 

Birinchidan, kichik biznes subyektlarining 62 foizi o‘z faoliyatining moliyaviy holatini zaif yoki beqaror deb 
baholagan. Bu ko‘rsatkich kichik biznes sektori uchun moliyaviy barqarorlik muammosi o‘sish sur’atlari va 
investitsion jozibadorligiga salbiy ta’sir ko‘rsatishi mumkinligini anglatadi (1-jadval). 

1-jadval. Kichik biznes subyektlarining iqtisodiy xavfsizlik holatini baholovchi statistik ko‘rsatkichlar.
Ko‘rsatkichlar Natijalar (%)

Moliyaviy holatini zaif deb baholagan subyektlar ulushi 62%

Raqamli infratuzilmadan muntazam foydalanuvchi subyektlar ulushi 18%

Davlat yordamidan foydalanuvchi subyektlar ulushi 39%

Davlat yordamida to‘siqlarni (byurokratiya, huquqiy chalkashlik) bildirganlar Ha (ko‘pchilik)

Infratuzilma va malakali kadrlar yetishmasligini xavf deb bilganlar Asosiy omil

Ikkinchidan, tadqiqot natijalariga ko‘ra, raqamli infratuzilmadan tizimli va muntazam foydalanayotgan 
subyektlar ulushi atigi 18 foizni tashkil qilgan. Bu esa, kichik biznes faoliyatida raqamli texnologiyalarni joriy 
etish darajasi yetarli emasligini, va bu omil ularning iqtisodiy xavfsizligiga jiddiy xavf tug‘dirayotganini ko‘rsatadi. 
Bunda axborot texnologiyalari bo‘yicha bilimlar yetishmovchiligi, texnik ta’minotdagi kamchiliklar va zamonaviy 
raqamli xizmatlardan foydalanish imkoniyatining cheklangani muhim rol o‘ynaydi.

Uchinchidan, infratuzilma va inson kapitali, ya’ni malakali kadrlar salohiyati yetishmasligi kichik biznes 
subyektlari tomonidan asosiy xavf omillari sifatida e’tirof etilgan. Ushbu ikki omilning uyg‘un rivojlanmasligi 
nafaqat ishlab chiqarish samaradorligining pasayishiga, balki tashqi zarbalarni bartaraf etish imkoniyatlarining 
susayishiga ham olib keladi.[8] Shu boisdan, kichik biznesning iqtisodiy xavfsizligi infratuzilmaning holati va 
inson resurslari sifatiga bevosita bog‘liq bo‘lmoqda.

	 To‘rtinchidan, davlat tomonidan taqdim etilayotgan yordam choralaridan foydalanayotgan kichik 
biznes subyektlarining ulushi 39 foizni tashkil etadi.	 Shuningdek, amalga oshirilgan klaster tahlili kichik 
biznes subyektlarini iqtisodiy xavfsizlik darajasiga ko‘ra uchta asosiy guruhga ajratish imkonini berdi. Birinchi 
guruh – yuqori xavfsizlik darajasiga ega subyektlar (21%) odatda, moliyaviy barqarorlikka ega bo‘lib, davlat 
tomonidan taqdim etilgan qo‘llab-quvvatlov dasturlaridan foydalangan, va eng asosiysi, raqamli texnologiyalarni 
faol joriy etgan subyektlardir. Ikkinchi guruh – o‘rtacha xavfsizlik darajasiga ega subyektlar (48%) vakillari 
moliyaviy jihatdan nisbatan barqaror, biroq ularning infratuzilmaviy ta’minoti yoki boshqaruv kompetensiyasi 
nuqtai nazaridan zaiflik mavjud. Uchinchi guruh – zaif xavfsizlik darajasiga ega subyektlar (31%) texnologik 
infratuzilmaning yetishmovchiligi, kredit resurslariga kirish imkoniyati yo‘qligi hamda inson kapitalining past 
darajasi bilan ajralib turadi (2-jadval).

2-jadval. Klaster tahlil asosida kichik biznes subyektlarining xavfsizlik darajasiga ko‘ra tasnifi.
Guruh nomi Ulushi (%) Xususiyatlari

Yuqori xavfsizlikdagi subyektlar 21% Moliyaviy barqaror, raqamli texnologiyalardan foydalanuvchi, davlat 
yordam olgan

O‘rtacha xavfsizlikdagi 
subyektlar 48% Moliyaviy o‘rtacha, lekin infratuzilma yoki boshqaruv zaif

Zaif xavfsizlikdagi subyektlar 31% Texnologik zaiflik, kredit resurslariga kira olmaslik, bilim salohiyati 
past

Ushbu guruh vakillari iqtisodiy zarbalarga nisbatan eng zaif qatlam hisoblanadi va ularga nisbatan maxsus 
qo‘llab-quvvatlash strategiyalarini ishlab chiqish muhim ahamiyat kasb etadi. Mazkur tahliliy xulosalar kichik 
biznes va xususiy tadbirkorlik subyektlarining iqtisodiy xavfsizligini mustahkamlashda kompleks yondashuvni, 
hududiy, texnologik va institutsional farqlarni hisobga olgan holda strategik choralar ishlab chiqishni taqozo 
etadi.

O‘tkazilgan tadqiqotlar natijalari shuni tasdiqladiki, kichik biznes subyektlarining iqtisodiy xavfsizligi 
masalasiga faqatgina an’anaviy moliyaviy ko‘rsatkichlar asosida yondashish yetarli emas. Mazkur subyektlarning 
iqtisodiy barqarorligini ishonchli baholash va ta’minlash uchun kompleks va tizimli yondashuv muhim ahamiyat 
kasb etadi. An’anaviy moliyaviy tahlil usullari, odatda, kichik biznes faoliyatida yuzaga keladigan xavf-
xatarlarning faqat moliyaviy jihatlarini aniqlashga xizmat qiladi.[9] Biroq amaliy holatlar shuni ko‘rsatmoqdaki, 
bunday yondashuvlar ko‘plab noaniq va yangi turdagi xavf omillarini, xususan, raqamli tahdidlar, axborot 
xavfsizligi, boshqaruv salohiyati, infratuzilmaviy yetuklik darajasi, tashqi axborot muhiti bilan integratsiyalashuv 
darajasi kabi mezonlarni qamrab ololmaydi. Ushbu omillar zamonaviy iqtisodiy xavfsizlik paradigmasida muhim 
indikatorlar sifatida e’tirof etilmoqda.

Tadqiqot doirasida Delphi usulidan foydalangan holda o‘tkazilgan ekspert so‘rovlari natijalari kichik 
biznes subyektlarining iqtisodiy xavfsizligini mustahkamlashda bir qator strategik yondashuvlarning zarurligini 
ko‘rsatdi. Xususan, ekspertlar tomonidan hududiy differensial yondashuv asosida iqtisodiy xavfsizlikni baholash, 
zamonaviy axborot-kommunikatsiya texnologiyalariga erkin va keng ko‘lamli kirish imkoniyatlarini ta’minlash, 
malakali kadrlar salohiyatini shakllantirish va rivojlantirish, shuningdek, davlat tomonidan amalga oshirilayotgan 
qo‘llab-quvvatlov dasturlarining shaffofligini oshirishga oid takliflar ilgari surildi. Ayni paytda, postpandemiya 
davrida yuzaga kelgan yangi iqtisodiy va ijtimoiy sharoitlar kichik biznes subyektlarining barqaror faoliyat 
yuritishi uchun yangicha yondashuv va vositalarni qo‘llash zaruratini yuzaga chiqarmoqda.[10] Mazkur holat o‘z 
navbatida, xavfsizlik mezonlarini qayta ko‘rib chiqish va ularni zamonaviy iqtisodiy sharoitlarga moslashtirishni 
talab etadi.

Yuqoridagilardan kelib chiqib aytish mumkinki, kichik biznes va xususiy tadbirkorlik subyektlarining iqtisodiy 
xavfsizligini ta’minlashga doir yondashuvlar har tomonlama diversifikatsiyalashgan, soha xususiyatlaridan kelib 
chiqqan holda ixtisoslashgan, hamda raqamli transformatsiya jarayonlariga moslashtirilgan bo‘lishi lozim. Natija 

kichik biznesning barqaror rivojlanishiga xizmat qiladigan institutsional va infratuzilmaviy shart-sharoitlarni 
takomillashtirish bilan chambarchas bog‘liqdir.

X U L O S A  V A  T A K L I F L A R
Kichik biznes subyektlarining iqtisodiy xavfsizligini ta’minlash uchun tizimli, ko‘p omilli yondashuv zarur. 

Ushbu tadqiqot asosida quyidagi tavsiyalar ishlab chiqildi:
- Kichik biznes xavfsizligini baholashda moliyaviy ko‘rsatkichlar bilan bir qatorda boshqaruv, infratuzilma, 

raqamli tayyorgarlik, davlat yordami samaradorligi kabi omillarni birlashtirgan indikator tizimi joriy etilishi kerak;
- Raqamli infratuzilmaga kirishni kengaytirish va kiberxavfsizlikni oshirish kichik biznesni zamonaviy 

tahdidlardan himoya qilishda muhim omil bo‘ladi;
- Moliyaviy savodxonlik, soliq rejalashtirish, risklarni aniqlash va boshqarish bo‘yicha kichik biznes egalari 

uchun muntazam treninglar o‘tkazilishi zarur;
- Kichik biznes subyektlariga mo‘ljallangan hududiy strategik xavfsizlik platformalari yaratilishi lozim;
- Ekspertlar bahosiga asoslangan Delphi modelidan foydalanib, kichik biznes uchun moslashtirilgan 

xavfsizlik strategiyalari ishlab chiqish foydali natijalar beradi. Taklif etilgan kompleks model kichik biznes 
subyektlarining iqtisodiy xavfsizligini mustahkamlashga, ularni raqobatbardosh va innovatsion subyektlarga 
aylantirishga xizmat qiladi. Natija esa, o‘z navbatida, hududiy iqtisodiyot barqarorligiga va mamlakat miqyosidagi 
umumiy iqtisodiy xavfsizlikka hissa qo‘shadi.

